
Il-poeżija ta’ Jonathan Balzan tista’ titqies bħala att li jattira attenzjoni.
Meta taqra poeżija l-ewwel ħaġa li tkun trid tkun taf hija min ikun qed jitkellem 

fil-poeżija. U tkun trid tieħu idea ta’ lil min ikun qed jindirizza fiha. Tkun trid 
tkun taf ukoll x’tistenna l-poeżija minnek. Xi nkunu qed nisimgħu, monologu 
intern jew xi persona poetika? (Ġeneralment f’Balzan għandna l-monologu intern 
indirizzat lilu nnifsu.) Tkun qed tifirxilna xi ġrajja, xena, jew argument? (L-aktar 
li għandna f’Balzan huma argumenti siewja.) Xi jkun hemm fil-ħsibijiet imlissna 
li jitolbu l-attenzjoni tagħna? (Ikun hemm xejriet tal-kontemporanjetà.) X’jagħti 
lil dawn il-ħsibijiet is-siwi tagħhom? (Il-mod kif jippreżentahom.)

Irridu niflu l-kuntest maħluq mill-poeżija. Kif se nwieġbu għal dak li tgħidilna 
poeżija? Kif se ningaġġaw ruħna fid-dinja testwali tagħha? Kif se nirrispondu 
għall-vuċi tagħha? Billi naqrawha bil-paċenzja u naħkmu l-essenzjal kulturali 
li jintrabat magħha.

Meta naqra poeta jintrigani biex nipprova nifhem ftit il-proċessi mentali 
tiegħu, u dan nasal nagħmlu għax nifhem ftit mill-istil tiegħu. Ħa nieħu xi 
eżempji ħalli nfisser ruħi aħjar.

Ir-rima

Kultant Jonathan Balzan jinqeda bir-rima biex jgħammar id-dinja testwali tiegħu 
bix-xejriet fonoloġiċi li joħloq. Nieħdu l-poeżija ta’ definizzjoni Il-Fariżej, 

li fiha nsibu dawn ir-rimi mbewsin: “tiċpis-irħis”, “tiċpis-piż”, “mmarinata-
maskarata”, u “devozzjoni-seduzzjoni”. L-effett ta’ dan il-pairing ta’ kliem 
bl-istess ħoss fl-aħħar sillabi joħroġ mit-tifsir diverġenti li jorbot il-kunċetti 
flimkien biex jimlew il-kuntest. It-“tiċpis” artifiċjali fl-ilbies huwa ta’ siwi baxx 
(“irħis”) filgħodu, u filgħaxija t-“tiċpis” qed jitlaqqa’ mal-ġisem (“piż”) li qed 
ikun iddominat mil-“libsa tat-tibdila”. Il-paralleliżmu sintattiku (“Filgħodu 
tidlik u tiċpis… Filgħaxija tidlik u tiċpis”) isaħħaħ l-atmosfera superfiċjali 
f’dan il-kuntest fejn ħafna juru ħaġa b’oħra bil-makeup u l-ilbies tal-okkażjoni. 
Ir-rima fil-par “mmarinata-maskarata” tlaqqa’ l-birra mħawra b’għemil ta’ xorb 
fil-festa mal-makeup ta’ qabel, u għalhekk din ir-rima testendi s-superfiċjalità 
tal-okkażjoni; minbarra l-fatt li t-terminu “maskarata” għandu assoċjazzjoni 
semantika ma’ ħabi u wiri ta’ wiċċ b’ieħor. U fl-aħħar versejn ir-rima ddaħħal 
il-qima ma’ ġibda għamja wara l-qaddis. Ir-reġistru finanzjarju (“Tissarraf” u 
“muniti”) jikklaxxja mad-“devozzjoni” li suppost in-nies għandhom ikollhom 
għall-qaddis, u tispikka l-“idolatrija” mingħajr ħajra ħanja (“seduzzjoni”). Id-
distanza semantika bejn il-kliem irrimat toħloq tensjoni apposta biex dak li 
mhuwiex l-istess jidher konġenjali u jkattar is-sens ta’ ipokrizija soċjali, għax 
din il-qagħda hija mifruxa mal-komunità u n-nies tal-festa jidhru “Fariżej”.

Ir-rima, għax tgħaqqad is-similarità mad-dissimilarità, hija ekwivalenti 
għall-metafora. F’moħħ Balzan il-kliem irrimat jingħaqad b’sostituzzjoni 
metaforika. Hawnhekk il-poeta jrid jesponi l-argument li l-ferħ tal-festa huwa 
Fariżajku meta n-nies jinħlew fuq is-superfiċjalitajiet u mhux fuq il-qima proprja. 
Il-poeżija tirnexxi għax it-tħaddim tar-rima jsir l-espressjoni tal-argument.

Hekk jaħseb dan il-poeta, u l-qosor fil-poeżiji tiegħu għandu tifsira 
partikulari.

Il-qosor

Bosta poeżiji ta’ Balzan huma qosra. Huma poeżiji li jinvolvu konċentrazzjoni 
jew tiġmigħ ta’ tifsir.

Fil-qosor hemm tagħqid jew kondensazzjoni fis-sens Freudjan ta’ verżjoni 
konċiża li tippakkja ammont ta’ tifsir. Dak it-tifsir irridu noħorġuh mill-pakkett 
tal-qosor biex insalvawh. Nieħdu Mhux Kull Ilma, fejn insibu l-proċess ta’ 
kondensazzjoni mwassal bi strutturi komposti, magħmulin minn elementi 
differenti li jakkumulaw biex jagħtu sħuħija poetika. Fil-ħsieb taħtni hemm 
mara li tgħaqqad id-dehra u l-karatteristiċi ta’ għadd ta’ oġġetti (“granit ta’ 

lapida muta”, “pjuma frivola”, “pagun imkittef”, “mudella tal-catwalk”) biex 
tinġema’ d-deskrizzjoni fiżika (“ħafifa”, “imdandna”, “niexfa”) u psikoloġika 
(“iebsa”) tagħha. Il-poeta jħaddem is-simili biex joħroġ il-karatteristiċi ta’ din 
il-mara b’xebh li fil-proviżjonalità tiegħu jservi ta’ estensjoni tal-ħsieb. It-tifsir 
konnotattiv ta’ “muta” bħala samma minn fommha jingħaqad mal-ħsieb ta’ 
personalità “iebsa”, imsaħħa bid-dehra ta’ “granit” u “lapida” (it-tnejn oġġetti 
żonqrin), biex f’moħħna nsawru karattru inflessibbli, impenetrabbli, li ma 
jqanqlu xejn. Din il-personalità żonqrija hija fl-istess ħin “frivola”, li turi ħaġa 
fiergħa, vojta, bla fejda, u fil-kuntest tal-“pjuma” l-aġġettiv jiġbor fih xejriet 
ta’ superfiċjalità u trivjalità li jagħtu l-impressjoni ta’ ħaġa bla importanza 
u jestendu l-ħsieb ta’ “ħafifa” biex din il-mara ħawja tixref f’moħħna bla 
għaqal. U l-ħsieb ikompli jinfirex għal fuq l-idea tal-“pagun” li jidħol fis-
simboliżmu tal-kburija u s-self-love (“imdandna”) u għalkemm huwa sabiħ 
imġibtu tagħmlu “mkittef” jew imrassas biex il-karattru ta’ din il-mara jinħass 
imġebbed u merfugħ. L-akkumulazzjoni ta’ dan it-tagħrif jilħaq il-klajmaks 
tiegħu fil-“mudella tal-catwalk” li allura tidher żonqrija, ħawja u mġebbda, u 
moħħna jagħsar dawn il-karatteristiċi kollha fl-aġġettiv “niexfa” (fiżikament 
u psikoloġikament).

U nintebħu xi jrid jgħid bl-isem ta’ din il-poeżija Mhux Kull Ilma, għax 
nifhmu li jrid jitkompla biex jifforma l-għajdut sħiħ “mhux kull ilma jaqta’ 
l-għatx”. Mara bħal din mhix se tissodisfah u għalhekk irid ixejjinha għax hija 
“mwaħħxa” bħalma Medusa kienet imwaħħxa u Perseus bis-saħħa tat-tarka-
mera rnexxielu jeqridha minn wiċċ id-dinja.

Il-ħsieb dirett ħieles

Din il-poeżija hija għamla ta’ diskors dirett ħieles li jnixxi minn moħħ il-poeta; 
jew aħjar ta’ ħsieb dirett ħieles bħalma nsibu fil-biċċa l-kbira tal-poeżiji ta’ 
Balzan li jipprova (b’din it-teknika) jagħmel il-ħsieb aktar attwali. Bħala eżempju 
ieħor ta’ ħsieb dirett ħieles insemmi Aljenazzjoni, fejn il-ħsieb ivverbalizzat 
tal-poeta jingħata fl-idjoma tiegħu b’ġustapożizzjoni ta’ ħajja aljenata fis-
soċjetà tagħna tal-lum – “b’cocktails ta’ tablets u gadgets” li jakkumpanjaw 
il-ħin moħli fuq il-mowbajls – ma’ ħajja “tat-tielet dinja” – li tidher “bħal 
ħaġra fina”. Il-poeżija ssir għamla ta’ monologu rrakkontat mill-moħħ mill-
perspettiva tal-poeta biex il-ġustapożizzjoni tressaq ulied b’ħalqhom imsikket 
bit-teknoloġija moderna biex qalbhom tiġi żlugata mal-“innoċenza kerubina 

ġenwina” tat-tfal tat-tielet dinja. Il-vjaġġ tal-ħsieb jgħaddi mill-“mistħija” 
għall-“benna moħlija” biex jiddefinixxi l-aljenazzjoni kontemporanja. Hija 
poeżija li tagħtina perċezzjoni diretta.

L-għawġ tad-dinja jħassbu (eż. Kontinenti u Il-Keychain ta’ Sarajevo) 
bħalma tħassbu l-qerda tal-ambjent (eż. Kyrie Eleison). Ipitter dinja ta’ “kurrenti 
tremendi/imġewħin” li jagħtu “dinja arena grotteska” (Ibqa’ fil-Ġuf Imgaġġeġ).

Poeta kontemporanju

Huwa poeta kontemporanju. Jgħarrex il-valuri umani tal-kontemporanjetà, 
kif qed jagħmlu bosta poeti oħrajn tal-ġenerazzjoni tiegħu. Imma għandu 
l-istil partikulari tiegħu – stil li meta nifluh nilmħu sitwazzjoni interessanti 
għax il-poeżija ta’ Balzan turina qagħda ta’ moħħ b’xejriet meqjusa li jattiraw 
l-attenzjoni u jqajmu l-kurżità. Hekk naraw f’Amputazzjoni, fejn il-ħsieb dirett 
ħieles jurina “kuxjenza amputata” li ċċaħħdu mill-għarfien eżistenzjali tiegħu 
nnifsu; u hekk naraw ukoll f’Tombla, b’xejra eżistenzjalista li tpoġġi dak li hu 
“ppredestinat” għalih f’kuntest ta’ xorti, biex id-destin uman jinħass qisu dak 
li jitla’ b’kumbinazzjoni fit-tombla. L-idea tal-ħajja bħala logħba tħuf f’moħħ 
il-poeta. Is-Seba’ Kelmiet ta’ Binti, waqt li turina r-relazzjoni ta’ missier ma’ 
bintu, tagħtina l-logħba mat-tifla li l-poeta jdawwarha f’ħakka ta’ għajn f’att 
globali “tal-ishma telgħin u neżlin” biex dak li “għaliha biss bandla, għalina 
kundanna”: hekk il-logħba tieħu direzzjoni ta’ att intellettwali u hekk il-poeta 
jiddefamiljarizza l-perċezzjoni tagħna l-qarrejja. Ukoll f’Kilometri tana l-ħajja 
bħala “logħba tal-pupazzi tal-għuda” (Logħba).

Il-poeta jagħtina d-diskors intern tiegħu, u għalhekk ġabra bħal Madwar 
Ħajti tippreżenta b’mod vividu l-flow tal-ħsieb li jgħaddi minn moħħ il-poeta. 
Il-ħsieb fil-letteratura jikseb kwalità konxja meta jkun ivverbalizzat. B’hekk il-
ġabra tagħtina mhux sempliċiment il-ħsibijiet tal-poeta imma wkoll l-esperjenza 
immedjata tiegħu jew aħjar il-konxju immedjat ta’ dawk il-ħsibijiet. Il-kwalità 
konxja tal-ħsieb dirett ħieles f’dawn il-poeżiji turi lil Jonathan Balzan bħala 
l-bniedem li jaħseb u li huwa f’kontroll sħiħ tal-ħsibijiet tiegħu. U meta jipprintja 
l-poeżiji jara l-fehmiet tiegħu jimmarċjaw quddiemu.

Il-poeżija ta’ Balzan (li tagħti l-ħsieb dirett ħieles) terġa’ toħloq il-vuċi 
tal-ħsieb, u dan l-approwċ huwa essenzjali sabiex iżomm il-poeżija ħajja. 
B’dan l-approwċ il-poeta jistidinna npoġġu ħdejh biex naraw b’għajnejh, 
inħossu b’qalbu, u naħsbu b’moħħu. Dak li jagħmilha speċjali din il-poeżija 

huwa x-xorta ta’ attenzjoni li Balzan jagħti lid-dinja interna (mentali) u d-dinja 
esterna (soċjali). Jitħasseb fuq ’il fejn sejra l-kontemporanjetà bil-ġlied u bil-
bruda tagħha, bir-regħba għas-setgħa, bil-korruzzjoni politika, bil-preferenzi u 
t-tradimenti li ma jħallux lil kulħadd indaqs, bil-faċċoliżmu soċjali, bit-tħassir 
ambjentali, u bit-taqlib eżistenzjali. Dawn kollha jidħlu fil-frejm poetiku tiegħu 
bħala suġġetti xierqa għal-letteratura. Il-kontemporanjetà hija kollha mgħaġġla 
u sfrenata u kultant tinħass żmien ta’ taqtigħ il-qalb. Imma minkejja dan kollu, 
Balzan jemmen “li għad baqa’ xaqq ta’ tama” għalih u għal kulħadd: tama li trid 
isseħħ “biss bl-imħabba” li trid twarrab kull ħjiel ta’ razziżmu sabiex twarrad 
qalb li twennes qalb oħra (kif jgħidilna fid-daħla tiegħu għal Madwar Ħajti).

Meta jlissen it-tħassib tiegħu jkun qed jibni pont bejn id-dinja kif 
jesperjenzaha hu u kif tidher madwarna. 

Konklużjoni

Jonathan Balzan huwa xempju eċċellenti ta’ individwu kreattiv li qed ikun 
ikkategorizzat mal-kontemporanji. Għandu għarfien profond tal-kultura tal-
lum – kultura globalizzata – imma jġib miegħu wkoll ħjut ta’ kritika fil-poeżiji 
tiegħu. Juri xejriet ta’ produzzjoni poetika kontemporanja b’versi li bosta drabi 
huma ħielsa minn kull ilġiem biex il-produzzjoni tingħata bil-qawwa tal-Post-
Modern li jlaqqa’ kultura stabbilita ma’ temi popolari. U dan jagħmlu billi 
jħaddem lessiku mirqum li jħaddan ukoll il-kliem familjari (eż. “ibbumbardjata”, 
“strimjati”, “illejbiljawni”, “ħlibtna u bażwartna”) u b’hekk jimplika li dan il-
kliem komuni u ħaj (parti mill-kontemporanjetà) ukoll jixraqlu dinjità letterarja.

Bl-aspetti stilistiċi tiegħu (eż. ir-rima, il-qosor, l-approwċ tal-ħsieb 
dirett ħieles) Jonathan Balzan jiġbdilna l-attenzjoni tagħna għall-argumenti 
kontemporanji tal-poeżiji.

Il-qari tal-poeżija huwa proċess kreattiv għax il-qarrej jikkonkretizza dak 
li jidher fid-dinja kuntestwali tal-poeżija, u għalhekk il-qari jrid imur ’l hemm 
minn dak li jkun ipprovdut mid-dehra tal-kliem fuq il-karta. Il-komplessità 
tal-poeżija qiegħda fil-fatt li hija ħeteronoma: teżisti kemm b’mod awtonomu 
(fiha nnifisha) u kemm b’dipendenza fuq l-atti tal-konxju tal-qarrejja.




